
Ei skapingssoge fortel at Lilit var den første kona til Adam. Dei blei skapte same dag, av same gud, av same jord. Og dei levde side om side i Paradis-hagen.

Ein dag sa Adam: «Hent noko å ete.»

«Hent fikenane dine sjølv», sa Lilit.

«Din plass er under meg når vi har sex», heldt Adam fram.

«Nei, vi er nemleg like», svarte Lilit og vreid seg laus.

Då dei ikkje blei einige om at Adam skulle få bestemme, forlét Lilit Paradis-hagen. I frustrasjon gjekk Adam til Gud, som sende tre englar etter Lilit for å overtale henne til å komme tilbake og underkaste seg Adam.

«Aldri i livet», sa Lilit, og englane måtte vende tomhendte tilbake.

Då blei Gud sint.

«Straffa di for å ha kravd same rett som mannen er at du skal bli hata, forfølgd og latterleggjord.»

Gud skapte Eva i staden.

«Eg har laga henne av ribbeinet ditt, ein del av deg som verken går, tenker eller snakkar, så ho vil vere meir tilbøyeleg til å følgje viljen din», sa Gud til Adam.

Og det var ho.

Særleg då ho såg korleis det gjekk med Lilit.

Etter dette herska mannen over kvinna i mange tusen år.

Men alt har ein ende, også urett. Ein dag sette universet seg føre å rette opp att balansen og la vektskåla tippe til motsett side. Og såleis blei det igjen alle verdas Liliter som fekk bestemme kven som skulle vere øvst.


MEDEA


 

Håret hennar hadde også blitt tilgrisa av blodrøra. Med klissete hender vikla ho dei forvilla tjafsane opp i knuten på hovudet.

«Gå vekk», telepaterte Medea trøytt til hannhunden. Han glodde dumt tilbake på henne.

«Gå vekk med deg», ropte ho då han igjen dulta til skåla på bordet og ein ny skvett skvalpa over kanten og nedover kjolen hennar. Ein raud sjø flaut utover den skeive bordplata og draup ned på golvet, der hunden prøvde å lepje massen i seg.

Irritert drog ho han bort frå bordet, til hjørnet av kjøkkenet, der den vesle tispa låg og sov. Stillferdig som alltid. Hannhunden la seg utilfreds ved sida av.

At han ville få vondt i magen av sjokoladen som blodet var blanda med, var no éin ting, dessutan var det dyrebare dropar. No som Stille var den einaste som framleis blødde i klosteret, inneheldt kjærleikskakene etter kvart dobbelt så mykje sjokolade som den forseggjorde oppskrifta til Medea føreskreiv. Men når ho ikkje fekk tak i meir menstruasjonsblod, var det ikkje anna å gjere enn å bruke fleire røter og meir sjokolade.

Hannhunden lente seg fram og strekte tunga mot blodklatten. Det var ikkje mykje om å gjere. Han var den største av alle ulvehundane dei hadde hatt i klosteret opp gjennom åra. Hovudet nådde Medea til skuldrene. Det kom ikkje berre av at han var gigantisk, men også at ho berre var ein meter og førti.

Ulvehundane blei større og større for kvar gong dei fekk kvalpar. Innimellom så store at dei sette seg fast i fødselskanalen og tok livet av seg sjølv, dei andre kvalpane i magen og mora, så Medea gråtande fekk fôre slangane med dei dødfødde kvalpane mens dei framleis var varme.

Etter at ho hadde funne den rette dosen slangegift til å avhjelpe dei vanskelegaste fødslane, hende det heldigvis sjeldan. Eksperimenta med gifta hadde kosta eit par drektige tisper livet, men det var over ti år sidan sist ho hadde drepe ei bikkje i staden for å redde henne. Ho hadde ei heil rekke små flasker merkte med ein raud prikk på lokket som stod klare til kommande hundefødslar. I tydeleg kontrast til dei med gul prikk, som ho brukte til å hjelpe gamle hundar ut av livet når dei leid meir enn ho orka å sjå på.

Utover dette var ikkje hundar hennar ekspertise. Dei hadde høyrt til ei no avdød søster i klosteret, som hadde fått hundane sine til å gjere alt frå å rydde til å finne sopp og urter i dei gamle parkane der floraen i mindre grad var tyngd av gamle ruinar, oppsprokken asfalt og anna nedfall frå den patriarkalske tida.

Søstera hadde dessverre ikkje fått tid til å trene opp hannhunden og den vesle tispa mens ho levde, og dei lydde derfor ingen. Medea prøvde kvar dag, men ikkje eingong med godbitar kunne ho få dei til å lystre. Med slangane var det noko anna. Dei rørte seg i takt med tankane hennar.

Ho måtte sjå å komme seg ned til Pythia. Dagen før hadde ho ikkje hatt lyst til å ete, sjølv om dette var den veka ho brukte å få mat. I staden hadde ho trekt seg unna då Medea kom inn i kjellarrommet. Det hadde ho aldri gjort før. Heilt sidan Medea hadde bore henne over terskelen til klosteret då ho berre var ein babypyton, hadde Pythia søkt selskapet hennar. Til å begynne med hadde ho budd rett ved sida av senga hennar i ei lita kasse, som Medea skifta ut kvar gong Pythia vaks ut av henne. Etter eit par år gjekk det ikkje lenger, og Pythia flytta med sine åtte meter og knappe hundre kilo ned i kjellarrommet, der varmerøyra i golvet sørgde for passande temperatur. Det første året hadde Medea halde seg nede hos Pythia kvar einaste natt. Det var berre fordi søstrene meinte at ho snart ville bli meir slange enn menneske viss ho ikkje fekk ha nokre netter for seg sjølv, at ho begynte å sove på rommet sitt i andre etasje i klosteret. Dei tolv andre søstrene hadde også kvart sitt rom ovanpå på den tida. Men minst ein gong i veka sov ho samankrølla med Pythia nede i kjellaren. Eller inne med dei andre slangane ved sida av, når ein av dei nyklekte var svakeleg, eller ein av ungslangane hadde problem med det første hamskiftet.

Medea tørka raskt opp blodet frå golvet og sette skåla med røra så høgt at hannhunden ikkje kunne nå henne. Sjokoladen, blodet og røtene hadde berre godt av å stå og trekke krafta ut av kvarandre før ho forma massen til små kjærleikskaker og steikte dei.

Vintersola lyste framleis svakt då ho sprang ned trappa til kjellaren, til slangane sine. For kvart skritt ho tok, blei pusten hennar rolegare, og skuldrene fall på plass.

«No kjem eg», tenkte ho og kjende åttisju slangar sno seg i same rytme som andedraga hennar.

Ho tok seg god tid i forrommet. Viss ho var stressa når ho gjekk inn til slangane, blei dei også det. Særleg dei med to hovud mista lett fatninga, og då var det sikkert at dei to hovuda ville angripe kvarandre, sjølv om dei sat på same kropp.

Pythia visste at ho kom. Medea kjende det i sjela. Ho ville unne seg sjølv å begynne inne hos Pythia i kveld. Også fordi ho var låk.

Medea kledde av seg og iførte seg den lange gullkåpa, stenka eit par dropar ylang-ylang på det eine handleddet og sandeltre på det andre. Håret delte ho i tre og fletta kvar del i ei lang flette. Slangane elska å krype i dei, særleg dei minste var ofte leikesjuke. Til sist stakk ho handa ut av vindauget og kjende seg heldig då ho kunne dra inn to fuglar frå matfella. Ho undersøkte kjønnet på dei, og ergra seg over at begge var hoer. Då blei ho nøydd til å ofre den eine av dei to kvite kobrahannane i dag. Pythia hadde alltid føretrekt hannar framfor hoer når Medea kom med mat til henne. Alle slangar og smådyr metta sjølvsagt, også om dei var hoer, men Pythia fekk ein spesiell glød og blei meir energisk om dyra ho tok til seg, var av hankjønn. Etter at ho var blitt sjuk, var kvite kobrahannar den einaste matretten som kunne kvikke henne opp.

Dei to kvite hannane pilte fram til den fremste delen av terrariet straks dei fekk auge på henne. Ho stakk handa ned til dei. Året før hadde tjue av slangane hennar vore kvite kobraer, no var det berre dei to unge hannane igjen. Både fordi oppdrettet hadde kasta dårleg av seg, og fordi ho hadde fôra Pythia med dei ho trass alt hadde hatt. Hannane gleid silkemjukt mellom hendene hennar. Ho tok dei opp etter tur og undersøkte dei nøye. Under andre omstende ville ho mata Pythia med den friskaste. I dag tok ho i staden den svakaste og putta han i lomma. Den friske skulle ho bruke til å avle nye ungar. Sjølv om ho ikkje hadde ei kvit ho til hannen, hadde ho ein plan.

Det var etter at ho selde den vesle kvite hokobraen, det hadde gått gale. Ho hadde ikkje tenkt at det var eit problem, så lenge ho framleis hadde den gamle, kvite hoa, som var med egg, så det ville snart piple ut eit nytt kull. Sjølvsagt hadde ho angra mange gongar på det salet. For den gamle hoa døydde, og i egga var det berre hannar. Det hadde ho aldri opplevd før, men det er jo ein første gong for alt. Det betydde i alle fall at ho ikkje kunne avle fleire kvite kobraer.

Hadde livet vore som på den tida klosteret enno fungerte, hadde ho ikkje selt den vesle hoa, men den månaden hadde det vore så knapt med pengar at ho ikkje hadde hatt noko val. Anten selde ho henne mens ho hadde ein kjøpar, eller så ville fleire av dyra svelte i hel, kanskje også ho sjølv, guten og Eldste. Stille åt sjeldan heime.

Ikkje lenge etter hadde Pythia begynt å skrante så mykje at dei utklekte kobrahannane forsvann raskare enn venta. Og no var det altså berre ein einaste hann igjen i terrariet, utanom den i lomma.

Planen hennar var å overtale kjøparen til å la henne få låne den kvite hoa med heim og avle eit nytt kull. Når egga var klekte, kunne kjøparen få henne tilbake. Kanskje med ein ekstra kvit kobra på kjøpet, som takk for bryet. Heldigvis hadde Medea fått eit nokså nært forhold til ho som hadde kjøpt slangen. Uheldigvis var ho ein kristen prest, og det ville vere brot på reglane at ho ikkje hadde slangen sin hos seg heile tida.

Medea hadde venta på at dei små kobraene skulle bli kjønnsmogne. No var tida inne. I morgon ville ho ta Banen til Himlingeøje, til Wicca, og overtale henne til å la henne låne slangen. Eventuelt kunne ho ta hannkobraen med til Himlingeøje og få hokobraen befrukta der, men Wicca stelte ikkje godt med slangen sin. Det var tvilsamt om det ville vere råd å få dei til å avle frivillig under dei tilhøva.

Ho sjekka at varmen til kobrahannen fungerte som han skulle. Samanlikna med rundområde som det der Wicca budde, var energien dei hadde i slummen avgrensa, ikkje minst i klosteret. Varmekjeldene til slangane utgjorde meir av forbruket enn Medea nokon gong hadde vedgått overfor Eldste.

Døra inn til det inste rommet i kjellaren knirka. Det hadde vore eit tilfluktsrom i krigerske epokar av historia. Den elleve meter lange, grøne kroppen gleid henne i møte.

«Sjå her», sa ho og rekte den kvite kobraen fram mot Pythia.

«Det er ein hann», lokka ho og la han framfor henne.

«Du er nøydd til å ete noko, skatt», sa Medea bekymra og strauk handa over Pythias vakre skinn, som til vanleg var blankt, men no var blitt matt.

Pythia stakk ut tunga og snuste inn dufta av kobraen. Så opna ho munnen og slukte han heil. Etterpå kraup ho bort i hjørnet og rulla seg saman. Medea såg bekymra på henne. Så gjekk ho inn til dei andre slangane for å dele hofuglane mellom dei.

Ho gjespa høglydt. Trøyttleiken frå alle arbeidsoppgåvene dei siste månadene gjorde beina tunge og trappetrinna opp frå kjellaren nærmast uoverstigelege. Tanken på å gi etter og legge seg tett inntil Pythia for natta var i ferd med å få overtaket. Men det gjekk ikkje. Om ein såg bort ifrå at ho hadde kjærleikskakene å gjere ferdige, var det framleis mange som skulle ha mat.

Hundane såg bedande på henne då ho passerte dei på kjøkkenet.

«De har ete i dag», sa ho til dei og strauk begge over den feittete pelsen. Dei følgde henne med auga mens ho opna skapet med urter og tørrmat og tok fram rosmarinen. Hundane hadde fått for lite mat igjen, i forhold til kor store dei var. Men ho måtte fordele maten jamt mellom hundar, fuglar, slangar og menneske. Dei tærte på dei siste ressursane. Forhåpentleg ville ho kunne byte til seg noko godt mot kjærleikskakene oppe i Gata, så dei kunne gå mette til sengs. Fuglane var heldigvis stille inne i stova, greidde seg med den slanten med frø ho hadde gitt dei dagen før. Men straks éin av dei kjende svolten i magen og begynte å skvatre, slutta gjerne dei andre seg til. Det var berre å nyte roa så lenge ho varte.

Ho såg opp mot andre etasje. Det var på denne tida Eldste som regel blei utolmodig og dunka i golvet viss ho ikkje hadde fått maten servert. Det var enklare med guten, som ganske enkelt åt når han fekk mat. Han var både snill og fredsam. Inntil vidare.

Sola ville snart gøyme seg bak dei hustaka som framleis stod oppreiste i Frederiksbergslummen, ho hadde det travelt om ho skulle få utnytta dagslyset. Energien måtte ho spare til Eldstes varmeomn. No når den aldrande kroppen berre låg i ro, hadde ho lett for å fryse.

Det var alltid kjølig i klosteret om vinteren. Dei siste vintrane hadde vore bitande. Kanskje var det fordi dei berre var tre menneske igjen til å halde veggane varme. Fire, om ein kunne telje med guten. Eller så var det fordi ho var einsam no som Eldste ikkje lenger var ein del av kvardagen. Ho hadde brukt å stå opp med sola og fuglane sine, sanke urter og frø og stelle vengene på fuglane, trene dei til å hente dei tinga ho ikkje nådde opp til sjølv, på øvste hylle eller i tretoppane. Men dei siste åra var det gått bratt nedover. For kvar dag var det som om Eldste greidde mindre. Etter kvart greidde ho ikkje anna enn å ligge til sengs oppe hos guten. At ho skranta fysisk, var ikkje det verste. Det var verre at hugsen hennar smuldra og gjorde samtalane deira, som før hadde vore fulle av liv, abrupte og fulle av mistydingar, som gjorde at Medea kjende seg endå meir aleine.

Medea skutta seg og løyste opp flettene. Håret filtra seg saman nedover ryggen, heilt ned til knehasane. Sjølv om det var til dels fuktig av blodet, varma dei tunge lokkane. Ho gjekk alltid med håret fletta eller oppsett, alt anna var upraktisk. Men når det var så kaldt i klosteret som no i vinter, lét ho det henge ned for å dra nytte av den vesle varmen det trass alt gav. Prisen var at både blod, fugleskit, ting frå terraria og det ho elles drog med seg på vegen, festa seg og gjorde det uråd å halde håret velstelt. For ikkje å snakke om gjørme, når ho var ute og sanka og håret slepte langs bakken.

Ho prøvde å greie gjennom det med ein gaffel. Han hengde seg opp på halvvegen. Oppgitt lét ho han henge. Ho ville klippe ti centimeter av tuppane neste gong det var fullmåne. Då ho var lita, hadde mødrene hennar alltid sagt at det ikkje var nokon grunn til å ha håret lenger enn til knea. Dei hadde hatt så kort hår, alle fem, at dei såg skalla ut. Det kjendest best, sa dei. Medea gav dei gjerne rett i det. Ho hadde berre ikkje lyst til å gi slepp på den magiske krafta i eit langt, sterkt hår.

Ho tok skåla med blodrøra, laga sju rette rader med kaker og sette dei til heving. Sola stod lågt, og lyset var knapt. Kjapt helte ho varmt vatn over rosmarinkvastane, tørka hendene på det fillete kjøkkenhandkleet og slo floke eit par gongar for å få varmen i seg. Om ein halvtime ville vatnet ha trekt ut det som trongst for å rå bot på hugsen til Eldste. Det betydde ikkje at det ville utrette mirakel, men Medea strekte seg langt for å få berre ein einaste klar augeblink med klostersøstera.

Vinden kraup inn gjennom sprekkane ved vindauget og fekk støvet til å kvervle rundt i karmane. Klosteret eigde ikkje pengar til å halde huset ved like, og ingen hadde sjølvsagt interesse av å halde bygningane i slummen i stand. Ein venta berre på at det heile skulle søkke i jorda, så det kunne byggast noko nytt og rundt.

Dei hadde i det minste varmt vatn i kranen. Det hadde dei verken på Nørrebro eller på Vesterbro, i dei få bygningane som enno stod igjen der. Det var vel berre eit tidsspørsmål før dei to siste bydelane også gjekk tilbake til naturen, slik det hadde gått med Østerbro året før. Men framleis stod fleire av bustadkvartala på Frederiksberg, særleg dei store husa, som det klosteret hadde brukt i over hundre år. Nokre var dessverre ikkje til å bu i, ruinar nærmast, fordi dei hadde stått tomme for lenge. Medea syntest det var synd og skam. Ingen kunne nekte for at området med sine kantete hus og rette vegar minte om den patriarkalske tida som ein ikkje ønskte å dvele ved, men det var jo gamle, historiske bygningar. Ho håpa på eit mirakel, så byplanleggarane ville bli råka av ein nostalgisk raptus og forbarme seg over dei gamle husa. Men det fanst generelt lite overberande kjensler overfor fortida, og at slumområda ville bli gjenstand for noka form for byplanlegging som kunne gagne dei nye rundområda, var for naivt å tru. Ho måtte berre vere glad for at hus som klosteret fekk bli ståande, så lenge murane heldt seg oppe. Gamle dagars maskuline iver etter å rive ned veggar og hus med maskinar var det ingen som levde ut. Naturen måtte få gå sin gang, fortære og utslette dei sjølvdestruktive forsøka på eit samfunn gjort av fortidas menneske. Menn hadde brukt mange hundreår på å øydelegge alt rundt seg, då måtte ein vel vente at det ville ta eit par hundre år før naturen hadde retta opp balansen igjen.

Trass i at klosteret var trekkfullt og kravde mykje omsorg, elska Medea det gamle, svarte huset. Sjølv om veggar, tak og krokar hadde rette vinklar og vindauga var firkanta. Det var jo ikkje husa som hadde hatt skulda for det dårlege samfunnet, men dei som ein gong budde der. Det tenkte Medea ofte på, men hadde aldri sagt det høgt til andre enn Eldste, som innimellom gav henne rett.

Sola var borte. Om eit kvarter ville rosmarinen vere ferdigtrekt. Ho sette det som var igjen av mat, fram på eit brett til Eldste og guten. Heldigvis kjende ho kjøkkenet ut og inn, for det var ikkje stort ho kunne sjå. Ho jogga på staden for å få blodomløpet i gang. Kraup skjelven ned i varmen mellom hundane i hjørnet, som godvillig lét henne gjere det. Ho løfta den store poten til hannhunden og la han om seg, drog den vesle tispa tettare inntil kroppen og gav seg lov til å døse av. Berre til rosmarinen var klar.

Ho vakna med eit rykk. Fuglane skreik inne i stova. Månen skein inn gjennom dei matte rutene. Kor lenge hadde ho sove? Rottesnoken gleid lydlaust forbi henne, allereie på jakt etter rotter, som det dessverre fanst nok av. Rottesnoken var derfor den einaste av slangane hennar som fekk lov til å bevege seg fritt i alle rom. Han var den siste av sitt slag. For eit år sidan hadde ho hatt tre, men to av dei hadde ho funne døde oppe hos Eldste innan få månader. Medea hadde spurt henne om ho visste korleis dei hadde døydd. Eldste hadde begynt å gråte og fekk trøyst i staden for å måtte svare for seg.

Kor ho skulle få tak i ein ekstra rottesnok, visste ho ikkje, men dei ville vere fortapte viss den siste døydde og rottene fekk overtaket. Rotter blei sette ut i området i store mengder for tida. Berre horotter. Dei var for kloke til å gå i matfella Medea hadde i hagen. Til alt hell var dei ikkje for kloke til å bli snappa av ein rottesnok.

Tre sinte dunk i golvet. Medea såg opp. Eldste, som tidlegare hadde vore den mest harmoniske søstera i klosteret, fekk no daglege raseriutbrot.

Hundane protesterte søvnig då ho skubba til dei for å komme seg opp. Ho vikla eit ekstra sjal om skuldrene og kikka raskt inn til fuglane, som protesterte mot mangelen på mat.

«Seinare», tenkte ho til dei. Dei skreik utilfreds tilbake. Rosmarinvatnet var kaldt. Medea tok eit par slurkar, før ho skunda seg opp trappa med brettet, det skada ikkje at ho også fekk klarna tankane litt. Eldste åt mindre og mindre, og hadde ho ete opp, var det som regel guten som hadde gjort det for henne. Han vaks mykje for tida. Den avklipte kjortelen frå ei av dei avdøde søstrene var blitt for kort.

«Kva vil du?» snerra Eldste då Medea låste opp døra og sette brettet framfor dei. Guten smilte blidt til henne og tok ei gulrot. Han hadde tatt av seg kjortelen og var naken trass i kulda. Han hadde berre på seg bringebærveska. Eldste hadde sydd henne til han for fire år sidan, då han fylte tre. Av det same blå stoffet som skjørta hennar var sydde av. Midt på hadde ho brodert eit raudt bringebær, sidan det var det beste han visste. Guten elska den veska. Han gjekk alltid med henne, også når han var naken.

Medea blei aldri van med å sjå det kjøtlege vedhenget han hadde mellom beina, og føretrekte at han hadde klede på.

«Kveldsmat», sa Medea til Eldste, «i dag er det brokkoli.» Ho plukka kjortelen opp frå golvet og slengde han til guten. Han kledde lydig på seg.

«Fysj», fnyste Eldste, spytta ut maten og skulte mot Medea med barnleg trass. Det kvite, tynne håret klistra seg til hovudbotnen på toppen og stritta rådvilt ut bak.

Medea hadde lyst til å glatte det ut, orka ikkje å sjå Eldste slik. I åtte år hadde det berre vore dei to igjen av søstrene i klosteret. Og Stille, sjølvsagt. Men Stille forsvann ut i slummen kvar dag, ofte om natta også. Dessutan sa ho aldri eitt ord.

«Drikk dette», sa Medea og rekte Eldste rosmarinvatnet. Ho lukta på det og stakk ut tunga.

«Æsj, eg har ikkje lyst på det.»

«Ta ein slurk, så går det betre.»

«Det går heilt fint. Fint fint fint.» Eldste gynga fram og tilbake, gjentok ordet til ein melodi Medea hadde høyrt henne synge for guten når han skulle sove, då han var mindre.

Guten song med, sjølv om han hadde munnen full av mat. Han tok glaset med rosmarinvatnet og sette det til munnen. Medea skunda seg å ta det frå han. Ho ante ikkje korleis rosmarin påverka testosteron, og hadde ikkje kapasitet til å eksperimentere med det.

«Drikk dette i staden», ho gav han eit glas vatn.

Det såg ikkje ut til at guten hadde registrert at Eldste var ein annan enn ho hadde vore før. Berre han hadde ein varm menneskekropp å krype inntil, nokon å synge med og nok mat, verka han fornøgd.

Det såg heller ikkje ut til at han hadde behov for meir plass enn dei to små romma han alltid hadde budd i, inst i andre etasje. Dei hadde bygd ein ekstra vegg, sånn at uinnvigde ikkje kunne sjå at det var to rom. Ikkje at dei nokosinne hadde gjestar ovanpå, men det var best å vere på den sikre sida. Dei få som stakk innom salsbua, kom aldri inn, men hasta vidare. Berre dei som kjøpte slangar av Medea, blei med innanfor, men berre ned i kjellaren, og alltid kortvarig. Ingen hadde lyst til å opphalde seg blant hekser lenger enn høgst naudsynt.

Eldste sovna med open munn og hovudet lent mot veggen. Guten kraup oppi ved sida av og drog teppet over dei begge. Han peikte på gaffelen i Medeas hår og lo, så dei grøne auga blei til små sprekkar. Medea smilte, greidde med noko plunder å få gaffelen laus og gav han til guten, han prøvde først å feste han i sitt eige kvite hår, men Medea hadde klipt av for mange lokkar til forsøka sine til at det kunne gå. I staden la han gaffelen mot kinnet, som ein bamse, og lukka auga.

Medea låste døra omhyggeleg og gjekk nedover gangen. Framom døra til Stille stod eit beger med menstruasjonsblod. Ho var altså heime. Lukta av steinkløver var som alltid intens utanfor døra til Stille. Ho hata rottesnokane, døra var alltid lukka og alle sprekkar tildekte. I staden heldt ho gnagarane unna med stanken av steinkløver. Det vil seie, Stille likte vel lukta, ho var som besett av den planta og meinte at ho kunne brukast til alt. Så vidt Medea visste, kunne ho ikkje brukast til anna enn å halde mus og rotter på ein viss avstand.

Ho tok opp begeret. Stille kunne i det minste enno bidra med ein slant blod, men det blei stadig mindre av det. Medea visste ikkje nøyaktig kor gammal Stille var, men ville tippe at ho var i slutten av førtiåra. Kor blodet til kjærleikskakene skulle komme frå den dagen Stille også beheldt visdomsblodet sitt sjølv, visste ikkje Medea. Ho kunne kanskje prøve med hundane sitt. Men dei blødde sjeldan, og det var vanskeleg å samle inn. Ein gong hadde ho prøvd med hønseblod, men det var det same som å lyge for kundane. Ho sette profesjonen sin for høgt til å halde folk for narr på det viset.

Medea gjekk ned trappa og helste som vanleg ærbødig på gudinnene og Pan, som hadde kvar si byste på ei hylle i trappeoppgangen.

Fuglane skreik då dei høyrde at ho nærma seg kjøkkenet og stova, som låg i vegg i vegg. Frua, ein skinande svart beostar med oransje nebb, hoppa hysterisk frå pinne til pinne, så den blå sløyfa hennar vippa hissig opp og ned. Eldste var nær knytt til fuglane sine, og særleg til Frua, som nærma seg femten år. Ho leid under saknet og viste det ved å vere oftare sint enn før. Medea blei nøydd til å ta henne med ut så ho fekk fly i morgon. Frua hadde behov for å falde ut vengene. Kråkene kravde mindre, dei kunne gjerne sitje og halvsove eit par dagar, berre dei fekk nok mat.

«I morgon får du komme ut», prøvde ho å fortelje Frua via tankane. Fuglen la hovudet på skakke og såg tomt på henne.

«I morgon», sa ho høgt. Frua sette i eit nytt skrik, virra med hovudet, tok sats og spratt over til ein annan pinne. Eigentleg var ho i stand til å opne buret sitt og fly ut når det passa henne, men furta i dagevis om ein ikkje oppmuntra henne ved å opne luka. Ho gav fuglane eit par nevar frø. Frua skulte og vende ryggen til. Ho var van med betre kost. Medea rista oppgitt på hovudet og la eit teppe over buret hennar.

Då Medea stod og rydda opp etter baksten, kom Stille inn på kjøkkenet.

«Skal du ut?»

Stille såg rett forbi henne. Taus, som vanleg.

«I denne kulda?» heldt Medea fram. «Kan du unngå å bli våt i håret igjen. Eg får ikkje laga meir salve mot hovudbotnsopp før til våren.»

Stille såg seg ikkje tilbake då ho gjekk ut døra, blei berre ståande ein augeblink og vente på den vesle tispa, som gjerne følgde henne når ho gjekk ut. Døra small igjen bak dei. Gjennom dei dårleg isolerte vindauga høyrde Medea korleis nattefrosten knaka under støvlane til Stille. Ho sukka. Ho burde også gå ut. Både for å grave etter kjærleiksrøter til neste ladning kaker og for å skaffe hanndyr til Pythia. Men kulda hadde vel gjort jorda hard som stein, og det var for mørkt til å fange dyr. Det fekk bli neste dag.

Ho lytta. Alle i huset sov. Nesten lydlaust gjekk ho ned trappa, kledde av seg i forrommet og tok seg ikkje bryet med å knyte den gylne slangekåpa igjen. Like etter var ho inne hos Pythia, som krølla seg velvillig rundt henne. Hos Pythia trong ho ikkje seie ting høgt for å bli forstått.

